
Ua ntej koj yuav xaiv Guardianship rau koj tus neeg, yeej muaj qees yam ua tsoomfwv xav kom yus sim ua ntej seb puas zoo rau koj tus neeg kom nws tseem muaj txoj kev txiavtxim siab rau nws tus kheej, tabsi nrog koj txoj kev pab:




Supported Decision Making (SDM) – SDM yog ib daim ntawv ua koj thiab koj tus neeg neb ob leeg txiavtxim siab kos npe ua ke. Nws xaiv koj kom koj pab nws tos taub nws cov ntaub ntawv, nws thiaj li paub txiavtxim siab yuav ua li cas thiaj li zoo rau nws. Daim ntawv nov tso cai rau koj pab nws txiavtxim siab xwb, tsis yog tso cai rau koj xaiv rau nws. 




Power of Attorney Healthcare and/or Finances (POA) – Daim ntawv POA of Healthcare tso cai rau koj txiavtxim siab rau koj tus neeg thaum nws tsis feeb meej lawm, koj thiaj li txiavtxim siab tau rau nws txog nws cov ntaub ntawv nram tsev kho mob, nws cov tshuaj, thiab xaiv chaws nyob rau nws yog nws tus mob tsis zoo. Daim ntawv POA of Finances tso cai rau koj saib xyuav koj tus neeg cov nyiaj txiag thaum nws tsis feeb meej lawm.




Representative Payee Services (Rep Payee) – Tus Rep Payee yog tus neeg ua tsoomfwv tsa los saib xyuav ib tug tib neeg cov nyiaj SSI thiab SSDI xwb, tsis yog lwm yam nyiaj xws li cov nyiaj nws tau yog nws ua haujlwm. 




Release of Information – Daim ntawv nov tso cai rau koj saib thiab tham txog ib tug tib neeg tus mob thiab nws cov tshuaj noj. Daim ntawv nov yuav tsum muaj neb ob leeg kos npe rau. 

	GUARDIANSHIP YOG DABTSI

	

Guardianship yog ib txoj cai ua tsoomfwv tsim los tsa kom muaj ib tug neeg los pab saib xyuas, tiv thaiv thiab muaj kev txiav txim rau tus neeg tsis feeb meej.  


TUS NEEG SAWV CEV TXIAVTXIM SIAB (GUARDIAN) YOG LI CAS 



Tus neeg sawv cev txiavtxim siab (guardian) yog tus neeg tau kev tso cai los ntawm lub tsev hais plaub (court) los muab kev txiavtxim rau ib tug neeg tsis feeb meej. Tus neeg tsis feeb meej ua raug tsoomfwv saib xyuav yog hu ua tus “ward.” Tsoomfwv yuav muaj ib rooj plaub los tsa tus guardian vim tias tus ward yeej tsis feeb meej lawm tiag. Ua ntej tsoomfwv yuav tsa tus guardian, rooj plaub yuav tsum muaj pov thawj txaus tias tus neeg tsis feeb meej lawm.

	OB HOM GUARDIAN

	

Muaj ob hom guardian:

1.  Guardian of Person – Tus guardian nov pab txiavtxim siab rau tus ward cov ntaub ntawv nram tsev kho mob, tso cai rau nws xaiv tus ward cov tshuaj noj, xaiv tus ward qhov chaws nyob, thiab muaj txoj cai sawv cev kos npe rau tus ward mus ua ntaub ntawv cuv npe rau Medicare thiab Medicaid. 

2. Guardian of the Estate – Yog tus ward muaj vaj tsev, av, tsheb, thiab nyiaj nram bank, los yog qhov chaws tso nyiaj, ces tsoomfwv yuav tsa tus guardian nov los pab saib xyuav nws cov khoom hauv lub cuab neej.

LEEJ TWG THIAJ LI UA TAU TUS GUARDIAN




Leej twg thiaj li ua tau tus guardian? Yog tias tus neeg tsis feeb meej tseem tshuav tsev neeg, cov tsev neeg ua muaj 18 xyoos rov sauv yeej ua tau nws tus guardian. Yog nws muaj txij muaj nkawm, tsoomfwv yuav xub cia nws tus txij nkawm ua ntej. Yog nws tsis muaj txij nkawm, los yog tus txij nkawv tsis kam ua tus guardian, tsoomfwv mam li saib xyuav seb nws puas muaj mes tub mes nyuam ua muaj 18 xyoos rov sauv, tshuav niam tshuav txiv, muaj cov kwv tij, cov neej tsa, cov phoojywg los pab sawv cev. Yog txog thaum kawg tsis muaj leej twg lees, tsoomfwv mam li nrhiav ib tug Corporate Guardian.  Tus Corporate Guardian yog ib tug qhua sab nrauv, los yog ib lub koomhoom tsim los pab cov neeg tsis feeb meej ua tsis tshuav tsev neeg yuav pab lawm.

	MUAJ LUS NUG, HU RAU PEB

